UPUĆIVANJE NA DOBRO I ODVRAĆANJE OD ZLA

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Uzvišeni Allah u Kur'anu časnom poručuje: ''Reci: 'Zlo i dobro nisu isto, pa makar te iznenadilo mnoštvo zla.' Zato se bojte Allaha, o razumom obdareni, da biste uspjeh ostvarili.'' (El-Maide, 100.)

Braćo moja u Dini Islamu! Navedeni ajet, kao i opća situacija u svijetu, od nas traže da se (koliko god je to moguće) aktiviramo na polju upućivanja na dobro i odvraćanja od zla. Te dvije aktivnosti su, ustvari, dvije strane iste pare te su kao takve neodvojive, što znači da nije dovoljno samo nekoga odvratiti od zla, već mu se mora ponuditi i alternativa u dobru ili, ako situacija tako zahtijeva, u manjem zlu. 
Danas, nažalost, dominira zlo što nas donekle iznenađuje s obzirom na činjenicu da manje-više svi znaju šta je dobro a šta loše. Međutim, nije problem u (ne)poznavanju dobra i zla, već u činjenici da je duša sklona zlu, da prokleti šejtan koristi svaku moguću situaciju da je pozove na zlo, te da ljudi ne ulažu dovoljno napora da odgoje svoju dušu i da je usmjere ka dobru. Nije problem kada ljudi slučajno pogriješe. Problem je kada to čine namjerno. Znaju šta je zlo i svjesno ga čine. 

Na takve nas Uzvišeni Allah upućuje kada nam u Kur'anu časnom poručuje: ''I neka među vama bude onih koji će na dobro pozivati i tražiti da se čini dobro, a od zla odvraćati – oni će uspjeh ostvariti.'' (Ali Imran, 104.)
Naravno, ovim ajetom se u prvom redu poziva ulema, kao i one osobe koje su se za proces upućivanja na dobro i odvraćanja od zla školovali. Nakon njih, na taj proces se pozivaju i svi ostali ljudi u skladu sa znanjem koje su stekli. 

Posebno se pozivaju roditelji, koji imaju ogromnu odgovornost za odgoj svoje djece. Nažalost, to se mora priznati, primjetno je da veliki broj ''modernih roditelja'' ne posvećuju dovoljno pažnje odgoju svoje djece, te da u vezi s tim imaju prevelika očekivanja i od odgajatelja u obdaništu i od učitelja u školi i od imama u džamiji, koji su tu (u principu) samo da pripomognu oko odgoja. Mnogi roditelji, zaista, nisu svjesni svoje odgovornosti pred Bogom, pa ih zato treba podsjetiti. 
Braćo draga! Pozivanje na dobro i odvraćanje od zla je naša kolektivna obaveza, za koju ćemo, akobogda, biti lijepo nagrađeni ako je budemo izvršavali. Kao što ćemo biti i kažnjeni ako je budemo zapostavili. Naš Poslanik, s.a.v.s, opominje: ''Tako mi Onoga u čijoj je ruci moja duša, ili ćete naređivati dobro i odvraćati od zla ili će vam Allah poslati kaznu, pa ćete Ga onda moliti a On vam se neće odazvati.'' (Tirmizi, hadis hasen)
Subhanallah, zar ima gore kazne od te da nam se Dragi Allah ne odazove na naše dove?! Šta nam drugo još preostaje u ovom svijetu nadanja? Ništa.

Zato još jednom koristim priliku da nas upozorim na opasne pojave, koje su se kod nas udomaćile u mjesecu decembru, a to su kićenje jelke i slavljenje Nove godine. Prethodnih godina smo u hutbama jasno naglasili da te dvije pojave predstavljaju oblik širka, a mi dobro znamo da onome ko čini širk Allah neće oprostiti bez tevbe i zabranit će mu ulazak u Džennet. A i čemu čovjek da se raduje, osim što je uspio još jednu godinu da preživi? Radovao se 2020., pa šta mu je donijela? Pa se radovao ovoj 2021., a ona još gora od prethodne. Pa čemu onda da se raduje i nada u 2022., koja će, sudeći po prognozama, biti gora od prethodne dvije skupa? 

Braćo moja! Kao što ne želim sebi grijeh širka, tako ga isto ne želim ni vama. Kao što želim sebi da budem stanovnik Dženneta, tako isto želim i vama. Zato, ako vas nečim opomenem, znajte da sam opomenuo i sebe; ako vam nešto ne paše od mojih riječi, znajte da vam samo želim dobro; a ako vas moje riječi ljute, znajte da je moj jedini cilj Allahovo zadovoljstvo. 

Onima koji kite jelku i slave Novu godinu preporučujem alternativu a to je da taj novac, koji bi dali za jelku i proslavu Nove godine, daju siromašnim muslimanima. Među izbjeglicama u svijetu veliki broj čine upravo muslimani, koji nemaju niti krova nad glavom niti adekvatnu hranu, odjeću i obuću. Mnogi od njih u ovim zimskim danima skapavaju od hladnoće, dok u nekim zemljama (poput Jemena) bukvalno umiru od gladi. Mnogi nemaju pristupa čistoj vodi, dok je mnogo i nezbrinutih jetima. A koliko je samo starih i bolesnih, o kojima se nema ko brinuti, i koji nemaju pristupa potrebnim lijekovima?!
Zato, sa mislima okrenutim ka njima, Molim Dragog Allaha da im podari Svoju milost i pomoć, a nama da podari uputu i osvijetli naše umove. I molim Dragog Allaha da našim džematlijama koje sutra, akobogda, putuju na umru putovanje učini lahkim a boravak u Mekki i Medini ugodnim, korisnim i berićetnim. Amin.
